CYFARWYDDYD CYFFREDINOL AR EIDDO PLWYFOL
Rhagarweiniad
Pwrpas y cyfarwyddyd hwn yw cynorthwyo’r rhai hynny sy’n gyfrifol am edrych ar ôl  adeilad yr eglwys, ac eiddo arall yn perthyn i’r eglwys yn y plwyf i gyrraedd y safonau uchaf o ofal, a darparu trwy hynny dystiolaeth briodol. Ceir hefyd gyfarwyddyd manylach ar rai materion.

Daeth Corff Cynrychiolwyr yr Eglwys yng Nghymru i fod adeg y datgysylltu i ddal y rhan fwyaf o eiddo’r eglwys (gweler y Cyfansoddiad, Pennod III, Adran 20). Rhoddwyd bron bob un o adeiladau’r eglwys yn ei feddiant. Y mae’n elusen eithriedig ac, yn gyffredinol, nid oes raid iddo ofyn am gymeradwyaeth y Comisiynwyr Elusennau i’w drafodion eiddo. Y mae ganddo bwerau eang. Gellir eu gweld yn ei Siarter Corffori ac ym mhennod III y Cyfansoddiad.

Pan fydd eiddo ym meddiant Corff y Cynrychiolwyr, penderfynir ar faterion yn ymwneud â’r eiddo hwnnw gan y Pwyllgor Eiddo, sy’n cyfarfod bedair gwaith y flwyddyn, gyda chynrychiolwyr o bob esgobaeth, i ddelio â cheisiadau oddi wrth blwyfi am grantiau i atgyweirio neu helaethu neu adeiladu eglwysi ac i atgyweirio ffiniau mynwentydd.

Delir y rhan fwyaf o bersondai (sydd, at bwrpas Pennod X y Cyfansoddiad, yn cynnwys tai curadiaid cynorthwyol) gan Gorff y Cynrychiolwyr ar ran yr Eglwys yng Nghymru (gweler y Cyfansoddiad, Pennod X, Adran 1, is-adran ch). Deil y Corff hefyd lawer o dai curadiaid cynorthwyol ar ran y plwyfi

Gall neuaddau eglwys gael eu dal ar ran plwyfi gan Gorff y Cynrychiolwyr, Bwrdd Cyllid yr Esgobaeth, Ymddiriedolaeth yr Esgobaeth neu ymddiriedolwyr lleol.

Delir clastiroedd, a fu’n perthyn i bersondai neu gyn-bersondai, gan Gorff y Cynrychiolwyr (ar ran Esgobion, Clerigion a Lleygion yr Eglwys yng Nghymru yn ei chyfanrwydd). Nid ydynt, felly, yn eiddo’r plwyf.

Yn gyffredinol, delir ysgolion yr Eglwys yng Nghymru (yn cynnwys tai ysgolion) gan Fyrddau Cyllid neu Ymddiriedolaethau’r Esgobaethau. Dylid cyfeirio unrhyw fater yn ymwneud â’r ysgolion hyn i’r ymddiriedolaeth briodol.

Y mae nifer o ymddiriedolaethau arbennig a ddelir er budd plwyfi unigol naill ai gan Gorff y Cynrychiolwyr neu gan yr Esgobaeth.

Mae’n hanfodol nad yw cynrychiolwyr plwyf yn trafod gydag unigolion neu gyrff allanol ddim sy’n ymwneud ag eiddo’r Eglwys, ac a allai rwymo Corff y Cynrychiolwyr, Bwrdd Cyllid yr Esgobaeth neu Ymddiriedolaeth yr Esgobaeth, heb ganiatâd pendant Corff y Cynrychiolwyr a/neu yr Esgobaeth.

Er y bydd gan blwyfi weithiau aelodau gyda chymwysterau proffesiynol a all gynghori’r Cyngor Plwyf Eglwysig, bydd rôl Corff y Cynrychiolwyr fel ymddiriedolaeth yn aml yn ei gwneud hi’n anodd iawn iddo gyflogi unigolion o’r fath yn uniongyrchol, yn enwedig os nad ydynt bellach yn ymarfer eu proffesiwn ac nad oes ganddynt yswiriant indemniad proffesiynol. Pan na fydd gwrthdaro buddiannau, ystyrir pob achos yn ôl ei haeddiant. Y mae Corff y Cynrychiolwyr yn gwerthfawrogi medr a phrofiad pobl fel hyn, ac am wneud yn glir mai’r ystyriaethau uchod, nid diffyg gwerthfawrogiad, sy’n peri’r pwyll.

Yn y rhan fwyaf o drafodion yn ymwneud â phlwyfi (gan gynnwys tai curadiaid) dylid cysylltu â Chorff y Cynrychiolwyr trwy Ysgrifennydd Bwrdd Persondai’r Esgobaeth.

· Er hwylustod, rhannwyd y Bennod hon o dan yr is-benawdau a ganlyn: 

· Eglwysi a mynwentydd (yn cynnwys esboniad o’r rheolau a’r gweithdrefnau ynglŷn â hawlebau ac esboniad o’r Eithriad Eglwysig)
· Persondai
· Cronfa Atgyweirio Canghellau
· Neuaddau eglwys
· Clastiroedd
· Eiddo plwyfol
· Ysgolion eglwys a thai ysgolion eglwys
· Yswirio eiddo’r eglwys.
Eglwysi a mynwentydd 

Gall adeilad yr eglwys fod yn gadeirlan, yn eglwys blwyf, yn ferch-eglwys neu’n eglwys genhadol. Gall fod yn Rhestredig fel Adeilad o Ddiddordeb Pensaernïol neu Hanesyddol Arbennig, wedi ei gofnodi gan yr awdurdod cynllunio lleol, a/neu gall fod o fewn Ardal Gadwraeth. Y mae’r pethau hyn yn rheoli’n llym y gwaith y gellir ei wneud ar yr adeilad, ac y mae ganddynt oblygiadau hefyd i’r yswiriant. Dylai pob plwyf wybod a oes un neu fwy o’i eglwysi yn dod oddi mewn i un neu fwy o’r categorïau hyn, a gellir cael yr wybodaeth hon oddi wrth Adran Eiddo Corff Cynrychiolwyr yr Eglwys yng Nghymru (029 2034 8200). Dylid cofnodi’r wybodaeth yn Llyfr Cofnodion neu Dir-lyfr yr eglwys. 

Os bwriada’r plwyf wneud unrhyw waith ar eglwys neu fynwent a gysegrwyd, rhaid cael Hawleb i hynny (gweler y Cyfansoddiad, Cyfrol II, Adran 4.2, is-adran 2).

Arweiniad i’r Rheolau ynglŷn â Hawleb
Pwrpas y Rheolau
Pwrpas y Rheolau Hawleb yw rheoli newidiadau ac atgyweiriadau y bwriedir eu gwneud i adeiladau eglwysig a’u cynnwys ac i fynwentydd. Gall newidiadau i eglwys fod ag oblygiadau diwinyddol, celfyddydol, pensaernïol neu archaeolegol, neu gallant godi materion yn ymwneud â’r gyfraith neu ddiogelwch neu yswiriant. Gan hynny, rhaid i’r Eglwys sicrhau bod ystyriaeth fanwl i’r ffactorau hyn cyn i’r newidiadau gael eu gwneud. Hefyd, y mae CADW, ar ran y Cynulliad Cenedlaethol, yn rhestru llawer o adeiladau eglwysig fel adeiladau o ddiddordeb pensaernïol neu hanesyddol arbennig, ac y mae’n gofyn bod unrhyw newidiadau i’r adeiladau hyn yn cael eu rheoli’n llym.

Lluniwyd y rheolau i gynnwys nid yn unig weithdrefnau ond hefyd bob math o ystyriaethau eraill, ac i geisio cymodi gofynion sydd, weithiau, yn groes i’w gilydd.

Y maent yn ceisio: 

· cwrdd ag anghenion eglwysi fel canolfannau addoli a chenhadu, dan un â bodloni’r gofynion gwleidyddol ynglŷn â chadw’r Eithriad Eglwysig (gweler isod am ddiffiniad);

· bod yn ddigon cynhwysfawr i reoleiddio gwaith adeiladu mawr, dan un ag osgoi biwrocratiaeth wrth ddelio â materion bychain;

· osgoi cyfyngiadau dianghenraid ar drefnu eitemau symudol, dan un â darparu ar gyfer ystyriaeth briodol o eglwysyddiaeth;

· cwrdd â chyfrifoldeb Corff y Cynrychiolwyr fel ymddiriedolwr i’r eglwysi, ond heb ei orlethu â man bethau;

· dod dros yr anhawster a fodolai o’r blaen o ddiffinio eitemau yr oedd arnynt angen “hawleb fach” (gwnaed hynny trwy ddileu hawlebau bychain a gofyn bod pob eitem naill ai’n derbyn hawleb lawn neu ynteu’n dod oddi mewn i restr o eithriadau y gellir ei gweld yn y Cyfansoddiad, Cyfrol II, Adran 4.2, y drydedd atodlen).

Cynlluniwyd y Rheolau Hawleb i gymryd ystyriaeth o’r holl faterion hyn, gan ymdrechu ar yr un pryd i greu cyn lleied o fiwrocratiaeth ag sy’n bosibl. Rhaid iddynt gynnwys popeth, o newid ffitiadau goleuo i adeiladu tŵr newydd.

Mae Hawleb ...
(yn y cyd-destun hwn) yn drwydded eglwysig sy’n caniatáu gwneud newidiadau i’r adeilad. 
NID YW Hawleb ...

yn ganiatâd i werthu na delio â pherchnogaeth gyfreithiol. Mae’r eglwysi, ac (yn y rhan fwyaf o achosion) eu cynnwys yn perthyn i Gorff y Cynrychiolwyr, ac y mae materion yn ymwneud â’u gwerthu neu gael gwared arnynt yn bethau hollol ar wahân i weithdrefnau Hawleb. Rhaid ymgynghori’n benodol â Chorff y Cynrychiolwyr ar faterion o’r fath.

Y Drefn Hawleb
Mae’r drefn Hawleb yn rhan o system gyfreithiol Llysoedd yr Eglwys yng Nghymru. Nid system weinyddol yn unig mohoni. Golyga hyn y gall unrhyw un sy’n gwrthwynebu caniatáu Hawleb fynd â’i achos gerbron Llys yr Esgobaeth. Gwneir y penderfyniad nid gan Bwyllgor Ymgynghorol yr Esgobaeth ond gan ei Changhellor. Yn ymarferol, dim ond ar ychydig o geisiadau am Hawleb y gwrandewir mewn llys agored.

Pa bryd y bydd angen Hawleb?
Y mae ar unrhyw waith arfaethedig neu unrhyw drin ar gynnwys eglwys angen Hawleb. Mae hyn yn cynnwys eglwysi neu fynwentydd nas cysegrwyd, os yw’r Esgob yn gorchymyn hynny. (Y rheswm am hyn yw i sicrhau bod eglwysi neu fynwentydd o’r fath, os ydynt yn Rhestredig neu oddi mewn i Ardal Gadwraeth, yn ateb gofynion y Wladwriaeth gyda golwg ar gadw’r Eithriad Eglwysig). Fodd bynnag, y mae rhai eithriadau (gweler y Cyfansoddiad, Cyfrol II, Adran 4.2, y drydedd atodlen).

Gan amlaf, nid oes angen Hawleb ar y canlynol:
· Y materion bychain a restrir yn y Cyfansoddiad, Cyfrol II, Adran 4.2, atodlen III; ond dylid nodi, mewn rhai achosion, y gall yr Esgob neu’r Periglor neu’r Cyngor Plwyf Eglwysig fynnu Hawleb.
· Materion yn ymwneud â mynwentydd yr ymdrinnir â hwy yn y Rheoliadau Mynwentydd (y Cyfansoddiad, Cyfrol II, Adran 2).
Gweithdrefnau
· Y mae’r canlynol yn grynodeb o’r gweithdrefnau. 

· Rhaid i’r ymgeisydd, a fydd yn un o’r personau a enwir yn y Cyfansoddiad, Cyfrol II, Adran 4.2, rheol 8, arddangos yn gyhoeddus a gweladwy, yn agos i’r eglwys, rybudd o’i fwriad i wneud cais am Hawleb yn Llys yr Esgobaeth. Rhaid iddo anfon copi o’r rhybudd i Gofrestrydd yr Esgobaeth, a rhaid arddangos y rhybudd am o leiaf 28 diwrnod. Os bydd y gwaith arfaethedig yn effeithio ar gymeriad adeilad rhestredig, neu os yw’r adeilad mewn Ardal Gadwraeth, rhaid cyhoeddi’r rhybudd mewn papur lleol. Pan fo’r eglwys yn rhestredig neu mewn Ardal Gadwraeth, bydd Ysgrifennydd Pwyllgor Ymgynghorol yr   Esgobaeth yn anfon manylion perthnasol am y gwaith arfaethedig i CADW, yr awdurdod cynllunio lleol a’r cymdeithasau amwynderau statudol. 

· Ar ôl i’r 28 diwrnod fynd heibio, rhaid i’r ymgeisydd anfon cais at Gofrestrydd yr Esgobaeth, ynghyd â’r ffurflen ymholi (ffurflen 3) wedi’i chwblhau, tystysgrif bod y rhybudd wedi’i arddangos, datganiad gan y Periglor a wardeniaid yr eglwys yn nodi a ydynt yn gwrthwynebu’r cais ai peidio, copi o unrhyw benderfyniad perthnasol gan y Cyngor Plwyf Eglwysig, manylion am gynghorwyr proffesiynol a thystiolaeth bod yswiriant digonol rhag unrhyw beryglon ynglŷn â’r gwaith arfaethedig.   Bydd Cofrestrydd yr Esgobaeth yn anfon copïau o’r dogfennau hyn at Bwyllgor Ymgynghorol yr Esgobaeth. 

· Bydd Pwyllgor Ymgynghorol yr Esgobaeth wedyn yn anfon i’r Cofrestrydd ei gyngor ar werth celfyddydol ac aesthetaidd a phensaernïol y gwaith arfaethedig. Ar yr un pryd, bydd yr Archddiacon yn anfon ei gyngor ar werth diwinyddol y gwaith. Os oes gan yr esgob unrhyw sylwadau, gall eu mynegi trwy’r Archddiacon. 

· Os bydd effaith ar deitl neu yswiriant yr eglwys, neu os bwriedir gwaredu cynnwys, bydd Cofrestrydd yr Esgobaeth yn anfon copïau o’r cais a’r dogfennau a’r ‘cynghorion’ eraill i Gorff y Cynrychiolwyr.

· Bydd y Cofrestrydd wedyn yn anfon y dogfennau at Ganghellor yr Esgobaeth, a fydd naill ai yn caniatáu’r Hawleb neu ynteu yn cyhoeddi gwŷs bod unrhyw wrthwynebiadau i gael eu gwneud o fewn pedwar diwrnod ar ddeg. Oni bydd gwrthwynebiad, gall y Canghellor ganiatáu’r Hawleb. Os bydd gwrthwynebiad, bydd y Canghellor yn gosod dyddiad ar gyfer gwrandawiad. Os barna fod hynny’n briodol, gall wahodd y partïon i gyflwyno sylwadau ysgrifenedig ac, os cytunir i hynny, gellir ystyried y mater heb wrandawiad. Fe all y gofynnir i’r sawl sy’n rhoi rhybudd o wrthwynebiad adneuo arian neu lofnodi bond yn warant am gostau. 

· Bydd y Canghellor wedyn yn caniatáu’r Hawleb neu yn ei gwrthod.

· Os caniateir Hawleb, rhaid i’r Periglor a wardeniaid yr eglwys anfon tystysgrif (ffurflen 9) i’r Cofrestrydd i’w hysbysu pan gwblheir y gwaith.

· Nodir ar y ffurflenni sut y gall ymgeisydd apelio ar i Lys y Dalaith ailystyried penderfyniad y Canghellor.

Cerrig Beddau 
Nid oes angen Hawleb i osod carreg fedd, os gosodir hi yn unol â’r Rheoliadau Mynwentydd (gweler y Cyfansoddiad, Cyfrol II, Adran 2). Yn achos cerrig beddau nad ydynt yn cyd-fynd â’r Rheoliadau, rhaid dilyn y drefn Hawleb. Bu CADW yn hyrwyddo rhestru nifer o feddau ac adeiladau mewn mynwentydd yn eu hawl eu hunain. Rhaid gofyn am ganiatâd yr awdurdod cynllunio lleol cyn gwneud unrhyw waith a allai newid cymeriad eitemau o’r fath.

Cyfyngiadau Amser 
Darpara’r rheolau fod pob cam yn y broses i’w gwblhau o fewn amser arbennig, a gedwir mor fyr ag sy’n bosibl er mwyn osgoi oedi diangenrhaid mewn ymdrin â cheisiadau. Fodd bynnag, os bydd hi’n anodd cwblhau’r gwaith o fewn y cyfnod a osodwyd, y mae gan y Canghellor hawl gyffredinol i roi mwy o amser. Os bydd angen am hynny, dylid gwneud cais iddo cyn cyrraedd y dyddiad cau a osodir yn y rheolau.

Yr Eithriad Eglwysig 
Y mae Cynulliad Cenedlaethol Cymru, trwy CADW, yn llunio rhestr o adeiladau o ddiddordeb pensaernïol neu hanesyddol arbennig, ac yn creu Ardaloedd Cadwraeth. Ni chaniateir i neb fwrw adeilad o’r fath i lawr, na’i newid nac ychwanegu ato mewn modd a fyddai’n effeithio ar ei gymeriad, heb ganiatâd yr awdurdod cynllunio lleol neu Gynulliad Cenedlaethol Cymru. Fodd bynnag, nid oes rhaid cael caniatâd adeilad rhestredig ar gyfer unrhyw adeilad eglwysig sydd ym meddiant Corff y Cynrychiolwyr ac a ddefnyddir ar y pryd at bwrpas eglwysig. Ceir darpariaethau tebyg yn achos Ardaloedd Cadwraeth. Adwaenir hyn fel “yr Eithriad Eglwysig”. Ni chaiff yr Eglwys gadw’r eithriad hwn heb iddi ufuddhau i ddull o weithredu a bennwyd gan y Wladwriaeth. Penderfynodd y Corff Llywodraethol y dylid mabwysiadu’r dull hwn o weithredu er mwyn cadw’r Eithriad Eglwysig, a chynlluniwyd y Rheolau Hawleb i gydymffurfio ag ef. Pe collid yr eithriad, byddai hynny’n anfantais fawr i’r Eglwys: 

· Fe gyfyngid ar ei gallu i drefnu ei haddoliad ac i addasu ei hadeiladau at amgylchiadau newydd.

· Byddai’n rhaid iddi ddilyn gweithdrefnau caniatâd Adeiladau Rhestredig neu ganiatâd Ardal Gadwraeth yn ychwanegol at y broses Hawleb, a golygai hynny dreth ychwanegol ar amser ac arian ac adnoddau.

Gorfodi’r Rheolau
Gall Corff y Cynrychiolwyr orfodi’r Rheolau Hawleb trwy gyfraith yn y llysoedd sifil. Canlyniad achos cyfreithiol llwyddiannus fyddai gorfodi’r sawl a wnaeth waith anghyfreithlon ar eglwys i dalu am gywiro’r sefyllfa. Gallai torri’r Rheolau olygu bod yr Eglwys yng Nghymru yn colli’r Eithriad Eglwysig. Gallai hefyd olygu bod Corff y Cynrychiolwyr yn atal grantiau i blwyfi at atgyweirio eglwysi.

· Rhai pethau a gamddeallir yn aml: 

· Nid yw Hawleb yn rhoi caniatâd i waredu unrhyw beth. Rhaid i’r caniatâd hwn ddod oddi wrth Bwyllgor Eiddo Corff y Cynrychiolwyr. 

· Nid oes bellach “hawlebau bychain” na “thystysgrifau archddiacon”.
· Rhoi cyngor yn unig y mae’r Pwyllgor Ymgynghorol; nid ef sy’n penderfynu a roddir Hawleb.

· Nid mater mewnol i’r Eglwys yng Nghymru yn unig yw’r Rheolau. Oni chedwir hwy, gallai’r Eglwys yng Nghymru golli’r Eithriad Eglwysig.

Ceisio Cyngor 

Prif swyddogaeth Pwyllgor Ymgynghorol yr Esgobaeth yw cynghori Canghellor yr Esgobaeth ar unrhyw gais am Hawleb y mae’n rhaid iddo benderfynu arno. Dylai Cynghorau Plwyf Eglwysig nodi swyddogaeth ehangach y Pwyllgor Ymgynghorol, fel y’i traethir yn y Cyfansoddiad, Cyfrol II, Adran 4.2. , yr Ail Atodlen, rhan II. Yn arbennig, argymhellir i bwyfi drafod newidiadau arfaethedig i’w heglwys gyda’r Pwyllgor cyn tynnu arnynt eu hunain ffioedd proffesiynol trwm a chostau eraill ynglŷn â’r cais am Hawleb. Cysylltwch ag Ysgrifennydd y Pwyllgor i drafod eich cynlluniau.

Pan fo Cynghorau Plwyf Eglwysig yn derbyn Grant Adeiladau Hanesyddol oddi wrth Cadw, y maent yn gwneud cytundeb â Cadw. Mae’r cytundeb hwn, y manylir arno yn y llythyr cynnig, yn mynnu bod y Cyngor Plwyf Eglwysig yn ymgynghori â Cadw ynglŷn ag unrhyw waith pellach a wneir o fewn deng mlynedd i dalu’r grant. Mae’r ymgynghoriad hwn yn ychwanegol at y broses Hawleb ac ar wahân iddi, a’i brif bwrpas yw sicrhau Cadw nad oes dim yn digwydd i’r adeilad yn y dyfodol a all danseilio’r gwaith y rhoddwyd grant tuag ato. Dylid pwysleisio nad yw caniatáu Hawleb yn dileu’r angen i ymgynghori â Cadw os oes grant eisoes wedi ei roi. Os gwneir gwaith heb eu cymeradwyaeth hwy, gall Cadw hawlio dychwelyd unrhyw grant a roddwyd.

Arolygon Pum-mlynyddol 
O dan bennod IV.17 y Cyfansoddiad, mae’n ofynnol gwneud arolwg pum-mlynyddol o bob eglwys. Bydd Pwyllgor Eglwysi a Gofalaethau’r Esgobaeth, mewn ymgynghoriad â’r plwyf, yn trefnu gyda’r pensaer neu’r syrfëwr siartredig a gymeradwywyd, a bydd yntau’n cwblhau ffurflen adroddiad ac yn argymell cynllun gwaith yn nhrefn blaenoriaethiau. I reoli costau’r cynllun hwn, gofynnir i blwyfi ddarparu ysgolion diogel a phethau eraill i beri hwylustod, fel y bo’r arolwg mor effeithiol ag y bo modd. Ar ôl trefnu Hawleb, os yw hynny’n briodol, dylid dilyn yr argymhellion yn ôl trefn y blaenoriaethau y cytunwyd arnynt dros y pum mlynedd ganlynol.

Os bydd angen gwaith sylweddol, bydd y pensaer a benodwyd yn cymryd i ystyriaeth unrhyw Restru a wnaed ar yr eglwys ac a ydyw oddi mewn i Ardal Gadwraeth. Gall yr Eithriad Eglwysig leddfu peth ar ofynion rheoliadau Adeiladau Rhestredig ac Ardal Gadwraeth. Fodd bynnag, fe all y bydd angen Caniatâd Adeilad Rhestredig, ac os ystyrir bod gwerth pensaernïol yr eglwys yn uchel, neu bod Cyngor Adeiladau Hanesyddol Cymru yn ystyried bod yr adeilad yn ‘eithriadol’, neu ei fod oddi mewn i Ardal Gadwraeth, fe all y bydd CADW yn barod i gynnig grant. 

Cynhyrchodd y Cyngor Gofalu am Eglwysi a Chomisiwn Adeiladau Cadeirlannau Lloegr, Church House Publishing, Great Smith St, Llundain, SW1P 3NZ nifer o gyhoeddiadau defnyddiol ar ofalu am fynwentydd.

Cyhoeddodd Church House Publishing hefyd y Churchyards Handbook, sy’n cynghori ar gynnal mynwentydd a gofalu amdanynt. Dylid darllen y llyfrynnau hyn ar y cyd â’r darnau perthnasol o’r Cyfansoddiad (yn enwedig y Rheoliadau ar gyfer Gweinyddu Mynwentydd a’r Rheoliadau Adeiladwaith Eglwysig (y Cyfansoddiad, Cyfrol II, Adran 2).

Gellir disgwyl i bensaer y plwyf ddarparu rhestr o gwmnïau a wahoddir i dendro, ond rhaid i’r Cyngor Plwyf Eglwysig gymeradwyo’r dewis terfynol o ymgymerwr cyn arwyddo’r cytundeb a dechrau’r gwaith. Gan mai’r Cyngor Plwyf Eglwysig sy’n gyfrifol am gyllid y plwyf (gweler pennod 6 yn y llawlyfr hwn), y mae hefyd yn bwysig cofnodi yn y Llyfr Cofnodion y penderfyniad i benodi ymgymerwr ac i addo arian.

Cynhwysir y Rheoliadau ar gyfer Gweinyddu Mynwentydd yn y Cyfansoddiad, Cyfrol II, Adran 2), a disgrifiant gyfrifoldeb y Cyngor Plwyf Eglwysig am gynnal a chadw’r fynwent a gofalu amdani, gan gynnwys y waliau, giatiau, ffensys, coed etc. Gellir cael copi i’w arddangos o’r Rheoliadau, ar ffurf poster, o Swyddfa’r Eglwys yng Nghymru, 39 Heol y Gadeirlan, Caerdydd CF11 2XF. Fe wêl llawer plwyf y gall y Gronfa Cynnal a Chadw’r Fynwent, y mae iddi amcanion a ddatganwyd yn glir, ddenu cefnogaeth ariannol oddi wrth y Cyngor Cymuned, a hefyd oddi wrth unigolion, yn enwedig rai sy’n byw yn ymyl y fynwent ac na fyddent, o bosibl, yn cyfrannu fel arall at gronfeydd y plwyf.    Noda Adran 15 y Rheoliadau ar gyfer Gweinyddu Mynwentydd pa gerrig bedd y gall y Periglor neu’r Archddiacon ganiatáu eu gosod yn y fynwent; ac eithrio’r rhai hyn, ni ellir gosod unrhyw gofeb na charreg fedd yn y fynwent heb Hawleb. Cyn symud nac ail-leoli cerrig bedd neu gofebau i dacluso mynwent neu dir claddu, rhaid wrth ganiatâd Cofrestrydd yr Esgobaeth (gweler y Rhagarweiniad i’r Rheoliadau ar gyfer Symud Cofebau neu Gerrig Bedd). Darpara Deddf Bywyd Gwyllt a Chefn Gwlad 1981 y gall y Cyngor Gwarchodaeth Natur, o dan rai amgylchiadau, roi grantiau a benthyciadau. Mae’n hynod bwysig cadw cofnod o bob claddedigaeth yn y fynwent. Dylid cadw cynllun rhifedig, yn cynnwys enwau pawb a gladdwyd, gyda’r Llyfr Cofnodion, y Tir-lyfr a’r Infentori. Pan gaeir mynwent, ni ellir gorfodi’r awdurdod lleol i’w chymryd hi drosodd, ond fe all y bydd yn bosibl dod i delerau ynglŷn â threfniant o’r fath.

Ni all arolwg pum-mlynyddol y penseiri o adeilad a mynwent yr eglwys gymryd lle arolygon cyson gan y wardeniaid a/neu swyddog adeiladwaith yr eglwys. Darpara Adroddiad Adeiladwaith a Chofnodion y wardeniaid restr wirio yn ymwneud ag eitemau cynnal a chadw wythnosol (y rhoddir crynodeb ohonynt yn Festri Flynyddol y Pasg). Y mae hyn nid yn unig yn sicrhau cynnal a chadw ‘pwyth mewn pryd’, ond y mae hefyd yn adolygu argymhellion y pensaer dros y pum mlynedd. Ni ddylai’r ffaith fod pawb yn gyfarwydd â charreg fedd sy’n gwyro, cangen sy’n crogi drosodd neu wal gynhaliol chwyddedig rwystro chwilio am gymorth i leihau’r perygl o hawl am iawn-dal am niwed. 
Llyfr Cofnodion, Tir-lyfr ac Infentori
Rhaid cadw Llyfr Cofnodion, Tir-lyfr ac Infentori am bob eglwys a man addoli a ymddiriedwyd i ofal Corff y Cynrychiolwyr. Mae’r rhain yn ddogfennau pwysig iawn, a rhaid eu cadw mewn lle diogel a sych. Mae’n hanfodol eu bod yn cael eu diweddaru, gan gynnwys pob gwybodaeth a anfonwyd i Gorff y Cynrychiolwyr. Mabwysiadwyd fformat dalen-rydd fel y gellir atodi adroddiad yr arolwg pum-mlynyddol diwethaf ac unrhyw gynlluniau, ynghyd â manylion am Hawlebau. Dylid cadw cofnod manwl o bob gwaith a wnaed ar yr eglwys. Mae’n hanfodol bod y ddogfen hon ar gael i’w harchwilio, yn ôl y gofyn, gan yr Archddiacon. Bydd yn amhrisiadwy pan fydd yn rhaid ateb y gofyn i archwilio llestri’r eglwys, etc, pan â’r plwyf yn wag.

 Y Pwyllgor Gweithredol ar Iechyd a Diogelwch 
Y mae gan y Pwyllgor Iechyd a Diogelwch gyfrifoldeb dros y Rheoliadau Cynllunio a Rheoli Adeiladu a fydd yn effeithio ar y ffordd y bydd y Cyngor Plwyf Eglwysig yn rhoi cyfarwyddiadau ar atgyweiriadau sylweddol neu waith arall ar yr eglwys neu ar eiddo plwyfol arall. O dan y Rheoliadau Cynllunio a Rheoli Adeiladu, mae’n ddyletswydd ar y Cyngor Plwyf Eglwysig i sicrhau na phenodir neb ond pobl gymwys yn Arolygwyr Cynllunio a Phrif Ymgymerwyr. Dylai pensaer y plwyf gynghori a yw’r rheoliadau hyn i’w cymhwyso i’r gwaith sydd i’w wneud.

Symud dodrefn, ffitiadau a chynnwys
Pan fo adeilad wedi ei gysegru, ni ellir symud allan ohono gelfi, ffitiadau na chynnwys heb i Bwyllgor Eiddo Corff y Cynrychiolwyr gymeradwyo hynny fel rhan o’r broses Hawleb. Pan fo’r eglwys wedi ei rhestru, ac nas defnyddir mwyach yn fan addoli, rhaid hefyd sicrhau Caniatâd Adeilad Rhestredig oddi wrth yr awdurdod cynllunio lleol cyn symud unrhyw eitemau a fyddai’n effeithio ar ei chymeriad. O dan gôd ymarfer y wladwriaeth, ystyrir mai dyddiad cyhoeddi bod eglwys yn ddiangen yw’r dyddiad pan ddaw’r Eithriad Eglwysig o reoliadau adeiladau rhestredig i ben. Golyga methu sicrhau’r caniatâd angenrheidiol y gellir dirwyo neu garcharu’r sawl sy’n gyfrifol.

Ni ellir symud eitemau cyn i eglwys ddod yn ddiangen heb ganiatâd Hawleb oddi wrth lys yr esgobaeth. Os oes eitemau i’w trosglwyddo i adeilad eglwysig arall a ymddiriedwyd i ofal Corff Cynrychiolwyr yr Eglwys yng Nghymru, bydd yn rhaid hefyd wrth ganiatâd Hawleb oddi wrth lys yr esgobaeth lle mae’r adeilad hwnnw. Os oes amheuaeth, dylid ymgynghori ag ysgrifenyddion y Pwyllgor Eglwysi a Gofalaethau a/neu Bwyllgor Ymgynghorol yr Esgobaeth a hefyd Swyddog Eglwysi Corff y Cynrychiolwyr.

Deddf Anffafrio’r Anabl
Gosododd Deddf Anffafrio’r Anabl ddyletswydd ar bob Cyngor Plwyf Eglwysig i adolygu ei ymarfer, ei bolisïau a’i weithdrefnau i wneud newidiadau ‘rhesymol’ i alluogi pobl y mae ganddynt anableddau i gymryd rhan yng ngwasanaethau’r eglwys ac mewn gweithgareddau plwyfol eraill. Argymhellir darllen cylchlythyr Prif Bwyllgor yr Eglwysi (1999/4) a chyhoeddiad y Cyngor Gofalu am Eglwysi, Widening the Eye of the Needle  gan John Penton (ail argraffiad, 9 Mai, 2001), Church House Publishing, ISBN: 0715175890). Gellir cael mwy o wybodaeth ar wefan Deddf Anffafrio’r Anabl: http://www.disability.gov.uk/dda/index.html
Anfonodd Corff y Cynrychiolwyr becyn i bob plwyf ar y mater hwn yn 2003. Gellir cael copïau ychwanegol oddi wrth Gorff y Cynrychiolwyr, 39 Heol y Gadeirlan, Caerdydd, CF11 9XF, 029 2034 8200. 
Rheoliadau Deddf Adeiladau Di-fwg 2007

Daeth y Rheoliadau Adeiladau Di-fwg i rym am 6.00am ar 2 Ebrill 2007. O’r dyddiad hwnnw ymlaen yr oedd yn anghyfreithlon ysmygu mewn unrhyw adeilad cyhoeddus sy’n agored i’r cyhoedd neu mewn unrhyw adeilad sy’n weithle. Diffinir adeilad fel unrhyw fangre gaeëdig neu gaeëdig i raddau helaeth.

· Y mae Eglwysi a Neuaddau Eglwys (yn cynnwys festrïoedd, swyddfeydd plwyf etc.) yn adeiladau cyhoeddus a gweithleoedd. Ni ellir caniatáu ysmygu yn yr adeiladau hyn o 2 Ebrill 2007.  

· Hefyd dylai cyfarfodydd cyhoeddus, yn cynnwys cyfarfodydd o’r Cyngor Plwyf Eglwysig fod yn ddi-fwg lle bynnag y cynhelir hwy, gan gynnwys mewn persondai.

· Mae’r ddeddf newydd yn gofyn bod arwyddion ‘Dim Ysmygu’ ar adeiladau. Nodir yn y ddeddfwriaeth y cynllun sy’n ofynnol ar gyfer arwyddion o’r fath. Gellir cael arwyddion addas am ddim oddi wrth Lywodraeth Cynulliad Cymru ar www.gwaharddsmygucymru.co.uk  

Dylid gosod yr arwyddion ar fynedfeydd adeiladau. Yn y rhan fwyaf o achosion, yr hysbysfwrdd fydd y lleoliad mwyaf amlwg ac addas iddynt.

· Y mae hefyd yn ofynnol bod rheolwyr adeiladau di-fwg yn ceisio atal unrhyw un a ganfyddir yn ysmygu yn yr adeiladau hynny.  

· Rhaid i achlysuron preifat, partïon a dathliadau mewn Neuaddau Eglwys fod yn ddi-fwg, a rhaid gwneud hynny’n glir i drefnwyr achlysuron o’r fath. Dylid, felly, newid telerau ac amodau gosod neuaddau. 

Rheoliadau Eglwysi Di-angen
Os bydd plwyf yn methu cynnal ei eglwys, neu bod yr Esgob, o ganlyniad i drafodaethau oddi mewn i’r esgobaeth, wedi cydsynio i gau’r eglwys, bydd yn rhaid i Bwyllgor Eglwysi a Gofalaethau’r Esgobaeth ystyried gyda’r Cyngor Plwyf Eglwysig gynigion at ddyfodol yr adeilad. Gall hyn arwain at Ddatganiad fod yr Eglwys yn Ddiangen (gweler y Rheoliadau Eglwysi Diangen, Adran 2, Cyfrol II y Cyfansoddiad). Hyd oni ddatgenir bod eglwys yn ddiangen, cyfrifoldeb y Cyngor Plwyf Eglwysig fydd cynnal yr adeilad a threfnu’r yswiriant angenrheidiol trwy Bwyllgor Eglwysi a Gofalaethau’r Esgobaeth. Bydd y Pwyllgor hwnnw yn gwneud trefniadau ynglŷn â’r cynnwys, ac mae’n bwysig rhoi cyfrif am yr holl eitemau a gofnodwyd yn y Llyfr Cofnodion, y Tir-lyfr a’r Infentori. Bydd y Periglor a’r Wardeniaid yn gyfrifol am baratoi infentori o’r holl gynnwys ac am anfon copi i Ysgrifennydd Corff y Cynrychiolwyr ac i Bwyllgor Eglwysi a Gofalaethau’r Esgobaeth. Yn ymarferol, fe dynnir yr infentori o Lyfr Cofnodion, Tir-lyfr ac Infentori’r plwyf.

Pan gyhoedda’r Esgob fod eglwys yn ddiangen, bydd Corff y Cynrychiolwyr / Pwyllgor Eglwysi a Gofalaethau’r Esgobaeth yn dod yn gyfrifol am yswiriant a diogelwch yr adeilad. (Hyd nes cyhoeddir bod yr eglwys yn ddiangen, y plwyf sy’n gyfrifol am yr yswiriant). Wedi hynny, ac ar ôl derbyn cyngor Pwyllgor Eglwysi a Gofalaethau’r Esgobaeth a’i Phwyllgor Ymgynghorol, bydd Pwyllgor Eiddo Corff y Cynrychiolwyr yn penderfynu ar ei ddyfodol, a bydd hynny’n dibynnu ar nifer o bethau – er enghraifft, a oes tir claddu cysegredig o gwmpas yr adeilad neu a yw’r eglwys wedi ei Rhestru. Y mae cefnogaeth y plwyf yn ystod yr amser anodd hwn yn anhepgor i rwystro fandaliaid ac i gadw’r eiddo’n ddiogel rhag bod niwed i blant ac eraill.

Traethir y Rheoliadau ynglŷn â Defnyddio Elw Gwerthu Eglwysi, Safleoedd Eglwys a Mynwentydd yn y Cyfansoddiad (Cyfrol II, Adran 2). Gosodwyd rhestr o flaenoriaethau i’w dilyn, gan gynnwys y posibilrwydd y gall yr Esgob ystyried y dylid defnyddio unrhyw arian a dderbynnir o’r gwerthiant i ddarparu adeilad eglwys newydd yn yr un plwyf, neu i adeiladu neuadd eglwys newydd neu ystafell Ysgol Sul, neu i helaethu’r adeiladau presennol. Ar ôl rhoi sylw i’r blaenoriaethau gosodedig, rhennir y derbyniadau clir o werthu eglwys rhwng Pwyllgor Eglwysi a Gofalaethau’r Esgobaeth a Chronfa Eglwysi Diangen y Dalaith. Pan werthir mynwent, rhennir y derbyniadau mewn dull gwahanol.

Persondai
Manyla’r Cyfansoddiad (Pennod X) ar y dyletswyddau a’r cyfrifoldebau sydd ynglŷn â phersondai. Y mae a wnelo’r llawlyfr hwn â’r tai a ddarperir ar gyfer periglorion a churadiaid. Fel rheol, delir tŷ’r Periglor gan Gorff y Cynrychiolwyr ac fe’i cynhelir gan Fwrdd Persondai’r Esgobaeth, dan arolygaeth ei Arolygwr. Cynhelir arolwg o bob persondy bob pum mlynedd o leiaf a phob amser pan â plwyf yn wag (gweler y Cyfansoddiad, Pennod X, Adran 17). Y mae’r periglor yn gyfrifol am addurno y tu mewn i’r persondy ac am gadw’r gwrychoedd, etc, mewn trefn (gweler Atodiad 7A isod a hefyd y Cyfansoddiad, Pennod X, Adran 17). Ni chaniateir i’r Periglor isosod y tŷ na’r gerddi heb ganiatâd ysgrifenedig Corff Cynrychiolwyr yr Eglwys yng Nghymru (gweler Atodiad i’r Bennod hon).

Pan fo plwyf yn wag wardeniaid yr eglwys, ar y cyd â’r Deon Bro, fydd ceidwaid y persondy (gweler y Cyfansoddiad, Pennod X, Adran 39). Mae’n hanfodol bod mesurau yn cael eu cymryd i atal tresmasu, i gadw trefn ar y gerddi ac i osgoi difrod gan rew. Gall yr esgobaeth ad-dalu’r costau, ar raddfa a bennir ganddi hi. Os cyhoeddir bod persondy yn ddiangen, yna, nes gosod neu werthu’r tŷ, wardeniaid y plwyf y mae’r tŷ ynddo, ar y cyd â Pheriglor y grŵp, fydd ceidwaid yr eiddo, a bydd y darpariaethau yn debyg i’r rhai sydd mewn grym pan fo plwyf yn wag (gweler y Cyfansoddiad, Pennod X, Rheoliadau Ychwanegol, Adran 4). Ceir darpariaethau tebyg yn achos cyn-bersondy nas gwerthwyd na’i osod ond bod chwilio am bersondy newydd (gweler y Cyfansoddiad, Pennod X, Rheoliadau Ychwanegol, Adran 6).

Tai Curadiaid Cynorthwyol
Gall yr esgobaeth neu’r plwyf ddarparu tŷ i gurad cynorthwyol. Yn y naill achos a’r llall, cyfrifoldeb y Bwrdd Persondai, o dan arolygaeth Arolygwr yr Esgobaeth, yw cynnal y tŷ, ar yr amod bod y tŷ yn perthyn i’r Cynllun Persondai. Y mae Cronfa Tai Curadiaid y Dalaith yn adnodd cyfyngedig ychwanegol i Fainc yr Esgobion i alluogi gosod curadiaid mewn mannau lle nad oes tai ar eu cyfer. Gellir sicrhau tŷ addas ar rent (ac efallai ei brynu os oes angen profedig dros hir-dymor). Yn y naill achos a’r llall, rhaid cael caniatâd Corff y Cynrychiolwyr.

Os yw’r Esgob wedi penderfynu gosod curad cynorthwyol mewn plwyf a bod angen tŷ, gall yr esgobaeth brynu tŷ addas gyda’i Chronfa Gwella Persondai, neu chwilio am dŷ cymwys i’w rentu. Dewis arall fyddai dod o hyd i dŷ dan Gynllun Tai Curadiaid y dalaith. Fel arall, gall y plwyf, ar benderfyniad y Cyngor Plwyf Eglwysig, brynu tŷ. Dylid gwahodd yr Archddiacon ac Arolygwr yr Esgobaeth i weld yr eiddo cyn ei brynu, i sicrhau ei fod yn addas i’r Cynllun Persondai. Mae’n hanfodol hysbysu Ysgrifennydd y Bwrdd Persondai o bob cam a gymerir. Os daethpwyd o hyd i dŷ sy’n ymddangos yn addas, a bod yr Archddiacon a’r Arolygwr wedi argymell ei brynu, rhaid i Syrfëwr Siartredig, a gymeradwywyd gan Gorff y Cynrychiolwyr, ei archwilio a pharatoi Adroddiad a Phrisiad Prynwr Tŷ ar ran Sefydliad Brenhinol y Syrfewyr Siartredig. Yn ogystal ag adrodd am gyflwr yr adeilad, bydd yr Adroddiad yn rhoi cyngor ar y pris a argymhellwyd. Fel mater o gyfraith, ni all y sawl sy’n gyfrifol am y trafodaethau cychwynnol yn y plwyf rwymo Corff y Cynrychiolwyr i brynu na gwerthu dim. Rhaid cynnal pob trafodaeth gychwynnol ‘yn amodol ar gytundeb’. Cwblheir ffurflenni cyfarwyddyd (sydd i’w cael oddi wrth Ysgrifennydd y Bwrdd Persondai) a’u dychwelyd i’r Bwrdd Persondai wedi eu harwyddo gan y Periglor a’r Asiant. Mae gofyn hefyd i’r Cyngor Plwyf Eglwysig gofnodi penderfyniad ar y cynnig.

Pan fo tŷ curad, a ddelir gan Gorff y Cynrychiolwyr ar ran y plwyf, yn wag, ac nad yw’r Esgob yn bwriadu gosod curad yn y plwyf yn y dyfodol agos, gall y plwyf, gyda chaniatâd Corff y Cynrychiolwyr, benderfynu gosod y tŷ. Rhaid bod yn ofalus iawn na adewir i neb gymryd meddiant o’r tŷ nes bod cytundeb tenantiaeth ffurfiol, ysgrifenedig, wedi ei baratoi trwy Adran Gyfraith Corff y Cynrychiolwyr. Gallai colli meddiant gwag oherwydd cytundeb annigonol leihau gwerth yr eiddo pe bai angen ei werthu. Os nad oes curad yn y tŷ, y plwyf sy’n gyfrifol am y llog ar y benthyciad am y tŷ  hwnnw.

Pan nad oes gan yr Esgob unrhyw fwriad pellach i osod curad yn y plwyf, gellir gwerthu tŷ curad a ddelir gan Gorff y Cynrychiolwyr ar ran y plwyf. Rhaid i Gorff y Cynrychiolwyr dderbyn cadarnhad o benderfyniad y Cyngor Plwyf Eglwysig i werthu a rhaid wedyn hysbysu Ysgrifennydd y Bwrdd Persondai. Gellir cael oddi wrth Ysgrifennydd y Bwrdd Persondai neu oddi wrth Gorff y Cynrychiolwyr restr a gymeradwywyd o asiantau gwerthu. Dylid gofyn i ddau ohonynt am brisiad ac am argymhellion marchnata, ynghyd ag amcangyfrif o’u ffi am werthu a hysbysebu a ffioedd eraill (fel rheol, ni fydd y Pwyllgor Eiddo yn cymeradwyo comisiwn gwerthu o fwy na 1.5% heb gyfrif taliadau eraill). Rhaid cael caniatâd y Pwyllgor Eiddo cyn penodi asiant gwerthu nad yw ar y rhestr a gymeradwywyd. Pa un bynnag a werthir trwy ocsiwn, tendro neu gytundeb preifat, rhaid dangos i’r cynnig gorau gael ei dderbyn, yn dilyn marchnata digonol. Dylai’r ffurflen gyfarwyddyd gael ei llofnodi gan yr asiant a’i chydlofnodi gan y Periglor i gadarnhau penderfyniad y Cyngor Plwyf Eglwysig i werthu am y pris hwnnw. Bydd ar Gorff y Cynrychiolwyr angen ffurflen gyfarwyddyd a chopi o brisiad yr asiant fel y gall ei Adrannau Eiddo a Chyfraith dynnu allan Gytundeb, naill ai yn fewnol neu trwy gyfreithiwr allanol.

Cronfa Atgyweirio Canghellau
Derbyniodd Corff y Cynrychiolwyr iawndal perthynol i rai plwyfi dan Adran 31 ac Atodlen VII Deddf y Degwm 1936. Delir hwn mewn cyfrifon ar wahân ar gyfer plwyfi penodol ac y mae’r incwm o’r gronfa ar gael at gynnal a chadw ac yswirio. Mewn amgylchiadau arbennig, gall Corff y Cynrychiolwyr ganiatáu defnyddio peth o’r cyfalaf. Ceir manylion y gweinyddu yn y Rheoliadau Atgyweirio Canghellau yn y Cyfansoddiad. 
Neuaddau Eglwys 

Gall Neuadd yr Eglwys fod wedi ei hymddiried i Gorff y Cynrychiolwyr, Bwrdd Cyllid yr Esgobaeth, yr Ymddiriedolaeth Esgobaethol neu ymddiriedolwyr lleol sy’n ei dal ar ran y plwyf. Dylai ei chynnal a’i chadw fod yn gyfrifoldeb clir i unigolion penodol, a dylai fod rhaglen reolaidd at hynny ynghyd ag archwiliadau cyson. Os ymddiriedwyd y neuadd i Gorff y Cynrychiolwyr, bydd y Pwyllgor Eiddo’n trefnu archwiliad bob pum mlynedd. Rhaid bod yswiriant digonol, yn unol â chyngor Grŵp Yswiriant Ecclesiastical. 

Gall ysgrifennydd llogi gynhyrchu arian ychwanegol sylweddol at gynnal a chadw trwy logi i grwpiau seciwlar addas (fodd bynnag, gweler hefyd Bennod 6). Mae’n hanfodol glynu at gyfamodau a gorfodaethau eraill yn y brydles, gan gynnwys gwneud cais mewn pryd am adnewyddu’r brydles. Gesyd Deddf Anffafrio’r Anabl a Rheoliadau Tân, Iechyd a  Diogelwch a Hylendid Bwyd gyfrifoldebau newydd ar weinyddwyr plwyfi, ac y mae cosbau sylweddol am beidio â chydymffurfio. Gall Grŵp Yswiriant Ecclesiastical roi gwybod sut i ateb y gofynion hyn ac ym mha le i gael gwybodaeth bellach. Rhaid sicrhau trwydded ar gyfer achlysuron y mae angen trwydded arnynt. Pan chwaraeir cerddoriaeth wedi ei recordio, rhaid gofalu sicrhau mai cyfrifoldeb y llogwr fydd talu unrhyw ffi sy’n ddyledus i’r Gymdeithas Hawliau Perfformio. Gellir cael cyhoeddiad o dan y teitl Managing your Hall (Rhagfyr 1992:ACRE; ISBN: 1871157234) oddi wrth ACRE yn Somerford Court, Somerford Road, Cirencester, Swydd Gaerloyw GL7 1TW.

Y mae ar bob eiddo arall a ddelir mewn ymddiriedolaeth ar ran y plwyf angen yr un gofal, ac eithrio lle bo tenant neu ddaliwr trwydded yn dal meddiant ac yn gyfrifol am beth o’r cynnal a’r cadw. Unwaith eto, dylid archwilio’r yswiriant bob blwyddyn mewn pryd ar gyfer adrodd i’r Festri.

Clastiroedd
Ymddiriedwyd clastiroedd i Gorff y Cynrychiolwyr ar gyfer Esgobion, Clerigion a Lleygion yr Eglwys yng Nghymru yn ei chyfanrwydd, nid ar gyfer plwyfi penodol. Polisi Corff y Cynrychiolwyr yw gwella rheolaeth parseli defnyddiol o dir, ac ystyried gwerthu’r rhai hynny nad ydynt yn ddefnyddiol, neu y gellid eu datblygu. Y mae Corff y Cynrychiolwyr yn ceisio cefnogaeth y plwyfi i’r polisi hwn ac yn talu’n ôl trwy drosglwyddo’r incwm a geir o werthu tir i’r Pwyllgor Eiddo i ddarparu grantiau at atgyweirio eglwysi.

Eiddo Plwyfol 

Fe all fod y plwyf yn berchen tir ac adeiladau trwy ymddiriedolaeth leol a bydd yr ymddiriedolwyr am sicrhau eu bod yn cael eu rheoli’n dda. Bydd yn rhaid ymgynghori â’r Comisiynwyr Elusennau cyn, er enghraifft, gwerthu eiddo nas ymddiriedwyd i Gorff y Cynrychiolwyr. Rhaid wrth ofal arbennig wrth osod tai annedd a thir amaethyddol. Gellir rhoi sicrwydd daliadaeth yn anfwriadol, er enghraifft trwy fethu gwneud cytundeb tenantiaeth fer sicr â thenant preswyl posibl neu gytundeb tenantiaeth busnes fferm â thenant amaethyddol posibl.

Ysgolion Eglwys a Thai Ysgolion Eglwys
Fel rheol, ymddiriedir ysgolion eglwys i Fyrddau Cyllid yr Esgobaethau neu i Ymddiriedolaethau Esgobaethol, a phenodir llywodraethwyr sy’n gyfrifol am gynnal a rhedeg yr ysgol, gan gynnwys yswirio. Bydd Cyfarwyddwr Addysg yr Esgobaeth yn cynghori llywodraethwyr a chlerigion ar gynnal a defnyddio’r adeilad. Yn gyffredinol, dylid cyfeirio cynlluniau i ddefnyddio’r adeilad at bwrpas arall at Fwrdd Cyllid yr Esgobaeth neu’r Ymddiriedolaeth Esgobaethol.

Yswirio Eiddo’r Eglwys a’r Cynnwys
Ar hyn o bryd, yswirir eglwysi a’u cynnwys gyda Grŵp Yswiriant Ecclesiastical ccc, Beaufort House, Brunswick Road, Caerloyw, GLI IJZ o dan bolisi 'Parishguard'. Y mae Corff y Cynrychiolwyr yn trafod gyda nifer o grwpiau yswiriant mawr bolisi bloc ar y telerau mwyaf cystadleuol dros gyfnod o dair neu bum mlynedd ar gyfer yr adeiladau eglwysig a ddefnyddir. Arweiniodd hyn at arbed arian sylweddol ar bremiwm ac at yswiriant ychwanegol. Y mae Grŵp Yswiriant Ecclesiastical yn cadw ffeiliau gwahanol ar gyfer pob eglwys. Gosodir pob eglwys mewn band sy’n cynrychioli cost ailadeiladu a gwerth y cynnwys. Telir y premiwm trwy Swyddfa’r Esgobaeth.

Cynhyrchodd Grŵp Yswiriant Ecclesiastical daflenni cyfarwyddyd newydd ar faterion yn ymwneud ag Iechyd a Diogelwch o dan y teitlau:

· Adran 1: Tân
· Adran 2: Diogelwch
· Adran 3: Iechyd a Diogelwch
· Adran 4: Gweithgaredd Eglwysig
Mae’n bwysig bod awdurdodau plwyfol yn darllen y cyngor sydd yn y dogfennau hyn ac yn gweithredu arnynt am ei fod a wnelo â’r yswiriant a ddarperir o dan ‘Parishguard’ a pholisïau eraill.

Cyflwynwyd rheoliadau newydd ynglŷn ag atal tân. Dylid ymgynghori ag arweiniad Prif Bwyllgor yr Eglwysi (Cylchlythyr 1998/2).

Mae’n hanfodol sicrhau yswiriant digonol at beryglon cyffredin, ac ni ddylid torri costau yn y maes hwn wrth baratoi’r gyllideb flynyddol. Dylai’r rhestr wirio o dan y teitl ‘Key Precautions’ ym mhamffledyn Grŵp Yswiriant Ecclesiastical, Churches Burn, fod ar gael i’ch atgoffa’n gyson o’r peryglon. Y mae’r chwe Taflen Cyngor Technegol yn amhrisiadwy, a chymeradwyir hefyd lyfryn Church House Publishing, It won't happen to us (Church Insurance). Os tybiwch fod perygl i eiddo eich plwyf oddi wrth derfysgwyr, dylech ymgynghori â Grŵp Yswiriant Ecclesiastical, gan iddo yn ddiweddar ddileu’r yswiriant rhag y perygl hwn.

Gwnewch yn siŵr bod polisïau yswiriant ar gyfer yr holl eiddo y mae’r plwyf yn gyfrifol amdano, a bod yr yswiriant yn ddigonol. Peidiwch ag anghofio yswirio’r cynnwys. Darpara polisi ‘Parishguard’ Grŵp Yswiriant Ecclesiastical ar gyfer eglwysi – a drefnir fel yswiriant grŵp trwy Gorff y Cynrychiolwyr – Yswiriant Atebolrwydd Cyhoeddus ac yswiriant anghyfyngedig am Atebolrwydd Cyflogwr. Y mae yswiriant Damweiniau Personol i Grŵp yn hanfodol – y mae’n yswirio, er enghraifft, rhag marw neu niweidio gwirfoddolwyr ar ddyletswydd yn yr eglwys. Gan mai’r Periglor a’r wardeniaid yw deiliaid y polisi, mae’n bwysig sicrhau eu bod hwythau wedi eu cynnwys ymhlith y rhai a yswiriwyd rhag niwed personol. Hysbyswch yr yswirwyr o unrhyw newid yn y peryglon, e.e. gwaith adeiladu neu gau eglwys.

Yswirir persondai sydd yn y Cynllun gan Gorff y Cynrychiolwyr ar Bolisi Grŵp, ond cyfrifoldeb y preswylydd yw yswirio’r cynnwys.

 Atodiad 7A – Y PERIGLOR A’R PERSONDY
Oni chafodd gan yr Esgob drwydded amhreswyl, neu mai gweinidog di-dâl ydyw, disgwylir i’r Periglor fyw yn y persondy priodol. Traethir amodau daliadaeth o’r fath ym Mhennod X Adran 17 y Cyfansoddiad, a chynhwysant reidrwydd ar y Periglor i gadw tu mewn y tŷ mewn cyflwr addurniadol da. Disgwylir i Arolygwr yr Esgobaeth roi adroddiad i’r Bwrdd Persondai ar gyflwr yr addurno bob pum mlynedd a phob tro y newidir Periglor. Ni ellir newid adeilad y persondy nac ychwanegu ato heb ganiatâd y Bwrdd. Pan fo angen atgyweiriadau brys ond cymharol fychan, gall y Periglor awdurdodi eu gwneud ar yr amod bod y gost o fewn y terfynau a osodir o bryd i’w gilydd gan y Bwrdd Persondai. Dylid hysbysu’r Arolygwr o hyn cyn gynted ag y bo modd (o fewn mis, fan bellaf) ac fe ad-delir y swm a wariwyd cyn gynted ag y cymeradwyir ef.

Rhaid cadw gwrychoedd y cwrtil mewn trefn (gall y Bwrdd Persondai roi grant lle bo amgylchiadau’n gwarantu hynny), ac ni ellir torri unrhyw goeden heb ganiatâd ysgrifenedig yr Archddiacon neu’r Arolygwr.

Y mae’r Periglor yn gyfrifol am bob difrod bwriadol neu esgeulustod ar ei ran ef/hi, ei deulu neu breswylwyr y tŷ.

Pan fo adroddiad yr Arolygwr (y bydd y Periglor bob amser yn derbyn copi ohono) yn cyfeirio at ddifrod neu esgeulustod yr honnir bod y Periglor yn gyfrifol amdano, bydd tair ffordd bosibl o weithredu:

· gall y Periglor wneud y gwaith angenrheidiol o fewn tri mis i foddhad y Bwrdd;  

· neu, gall y Bwrdd beri i’r gwaith gael ei wneud a gosod y gost am hynny yn erbyn unrhyw swm sy’n ddyledus i’r Periglor; 

· neu, gall y Periglor wrthwynebu a gofyn am gyflafareddiad.
Paratôdd Byrddau Persondai’r Esgobaethau Nodiadau Cyfarwyddyd i glerigion yn rhoi cyngor manwl ar faterion ymarferol yn ymwneud â Phersondai.

